
GOUVÈNÈ CUOMO ANONSE PWOGRAM NAN PLIZYÈ AJANS POU EDE ANPECHE MOUN KONDI 

PANDAN YO SOU PANDAN SEZON BAL AK GRADYASYON AN 

 
Jodi a, Gouvènè Andrew M. Cuomo te anonse twa (3) ajans eta a lanse yon pwogram k ap ede kontwole 
jèn moun ki poko majè epi k ap kondi pandan yo sou, epitou pou asire adolesan yo – pandan sezon bal 
ak gradyasyon nan lekòl segondè - konnen gwo-gwo danje ki genyen lè y ap kondi yon vwati pandan  
yo sou.  
 
Komite Sekirite Sikilasyon Gouvènè a (GTSC) asosye avèk Biwo Sèvis pou Abi Alkòl ak Estipefyan (OASAS) 
eta a ak Lapolis Eta New York pou ankouraje liy enfòmasyon pwogram “Se Kominote Ou, Ou Dwe Rele” 
(“It's Your Community, It's Your Call”). Liy enfòmasyon an ankouraje moun yo pou yo rele  
1-866-UNDER21 pou rapòte timoun k ap bwè alkòl san yo poko gen laj pou sa, pou pètèt ede anpeche 
jèn moun kondi pandan yo sou apre yo fin bwè alkòl. Liy enfòmasyon an ale dirèkteman nan Lapolis Eta 
a, k ap voye apèl la nan jiridiksyon apwopriye a. Yo pa divilge non moun ki rele yo. 
 
Gouvènè Cuomo di konsa, “Toupatou nan Eta New York, jèn moun yo ap fete fen ane akademik lan, 
tankou patisipasyon nan bal ak nan lòt selebrasyon avèk zanmi ak fanmi yo. Pou adolesan nou yo, ki fèk 
kòmanse lavi adilt yo, li toujou pi enpòtan pou pran desizyon ki responsab, epi pou respekte lalwa eta ki 
la pou anpeche jèn yo pèdi lavi yo Liy enfòmasyon sa a ap pèmèt manm kominote a siveye ak asire jèn 
moun nou yo rete an sekirite pou yo evite gwo konsekans ki ka genyen lè yo kondi machin pandan  
yo sou.” 
 
Chofè ki poko gen laj 21 ane reprezante apeprè senk (5) pousan chofè ki gen lisans, men yo konsène nan 
plis pase 12 pousan aksidan ki lakòz moun pèdi lavi yo. Nan sansibilizasyon “Se Kominote Ou, Ou Dwe 
Rele” pwogram sekirite sikilasyon GTSC te achte reklam nan radyo ak televizyon ak pano afichaj pou 
sansibilize ak ankouraje liy enfòmasyon an.   
 
Manm Komisyon Depatman Veyikil-a-Motè (DMV) ak Prezidan GTSC, Barbara J. Fiala, di konsa, “Sezon 
pou bal ak gradyasyon yo kapab yon moman agreyab pou adolesan yo ak fanmi yo. Malerezman, fèt ki 
akonpaye evènman sa yo kapab fè kontantman an tounen trajedi lè adolesan ki sou avèk alkòl deside yo  

pa gen pwoblèm pou kondi machin. Konsomasyon alkòl anvan laj se yon gwo pwoblèm, epi itilizasyon liy 
enfòmasyon an kapab evite sitiyasyon trajik posib lè adolesan yo kondi machin pandan yo sou.” 
 
Manm Komisyon OASAS, Arlene González-Sánchez, di konsa, “Nou konnen mwatye tout elèv dènye ane 
lekòl segondè nan Eta New York konsome alkòl. Sezon bal ak gradyasyon se yon moman enteresan nan 
ane a pou elèv yo ak paran yo. Pandan moman selebrasyon sa a, nou dwe fè tout sa ki posib pou elimine 
aksidan ki asosye avèk konsomasyon alkòl pami moun ki patisipe nan bal yo ak elèv ki gradye yo avèk 
tolerans zewo pou moun ki bwè alkòl ak moun ki posede bwason abaz alkòl. Ou kapab ede evite yon 
trajedi nan kominote ou depi ou itilize liy enfòmasyon 1-866-UNDER21.” 
 
Sipè-Entandan Lapolis Eta New York, Joseph A. D'Amico, di konsa, “Lapolis Eta New York fyè pou fè yon 
sèl avèk Komite Sekirite Sikilasyon Gouvènè a ak Biwo Sèvis pou Abi Alkòl ak Sibstans Chimik nan efò k 
ap fèt san pran souf pou dekouraje, jwenn, ak arete moun k ap bwè alkòl san yo poko gen laj pou sa. 
Avèk sezon bal ak gradyasyon nan lekòl ki rive sou nou, liy enfòmasyon 1-866-UNDER21 ap sèvi kòm yon 
mwayen pou paran, zanmi, ak sitwayen ki konsène yo pou yo rapòte timoun minè yo wè ki achte oswa 
itilize alkòl, oswa pou yo rapòte timoun minè k ap kondi machin pandan yo sou. Kominote nou yo dwe 
travay avèk lapolis pou kenbe jèn sitwayen nou yo an sekirite lè yo anpeche timoun bwè alkòl anvan yo 
gen laj pou sa ak trajedi ki ka genyen san rezon.”  

